
SANOAT TARMOQLARINING INVESTITSION IMKONIYATLARINI BARQARORLIK 

INDIKATORLARI ASOSIDA BOSHQARISH MEXANIZMLARI 

 

МЕХАНИЗМЫ УПРАВЛЕНИЯ ИНВЕСТИЦИОННЫМ ПОТЕНЦИАЛОМ 

ОТРАСЛЕЙ ПРОМЫШЛЕННОСТИ НА ОСНОВЕ ПОКАЗАТЕЛЕЙ 

УСТОЙЧИВОСТИ 

 

MECHANISMS FOR MANAGING THE INVESTMENT POTENTIAL OF INDUSTRIAL 

SECTORS BASED ON SUSTAINABILITY INDICATORS 

 

Oʻrinov Akmaljon Ahmadjonovich, i.f.n., dots., 

Fargʻona davlat universiteti 

 

Annotatsiya 

Mazkur maqolada sanoat tarmoqlarining investitsion imkoniyatlarini baholash va boshqarishda 

barqarorlik indikatorlaridan foydalanishning nazariy hamda amaliy jihatlari oʻrganilgan. Tadqiqotda 

investitsion salohiyatni shakllantiruvchi omillar tahlil qilinib, barqaror rivojlanishni taʼminlovchi 

samarali boshqaruv mexanizmlari ishlab chiqilgan. Shuningdek, barqarorlik koʻrsatkichlari asosida 

investitsion qarorlar qabul qilishning asosiy yoʻnalishlari asoslab berilgan boʻlib, natijalar sanoat 

tarmoqlarining investitsion jozibadorligi va uzoq muddatli barqarorligini oshirishga xizmat qiladi. 

Kalit soʻzlar: sanoat tarmoqlari, investitsion salohiyat, barqarorlik indikatorlari, investitsion 

boshqaruv, iqtisodiy barqarorlik, rivojlanish strategiyasi, samaradorlik 

 

В данной статье рассмотрены теоретические и практические аспекты использования 

показателей устойчивости при оценке и управлении инвестиционным потенциалом отраслей 

промышленности. В ходе исследования проанализированы факторы формирования 

инвестиционного потенциала и разработаны эффективные механизмы управления, 

обеспечивающие устойчивое развитие. Также обоснованы основные направления принятия 

инвестиционных решений на основе показателей устойчивости. Результаты способствуют 

повышению инвестиционной привлекательности и долгосрочной устойчивости 

промышленных отраслей. 

Ключевые слова: отрасли промышленности, инвестиционный потенциал, показатели 

устойчивости, инвестиционное управление, экономическая устойчивость, стратегия развития, 

эффективность 

 

This article examines the theoretical and practical aspects of using sustainability indicators in 

assessing and managing the investment potential of industrial sectors. The study analyzes the factors 

shaping investment potential and develops effective management mechanisms to ensure sustainable 

development. It also substantiates the key directions of investment decision-making based on 

sustainability indicators. The results contribute to increasing the investment attractiveness and long-

term sustainability of industrial sectors. 

Keywords: industrial sectors, investment potential, sustainability indicators, investment 

management, economic sustainability, development strategy, efficiency 

 

Sanoat tarmoqlarining investitsion imkoniyatlarini samarali boshqarish zamonaviy 

iqtisodiyotning ustuvor yoʻnalishlaridan biri hisoblanadi. Globallashuv jarayonlarining jadallashuvi, 

raqobat muhitining kuchayishi hamda resurslardan oqilona foydalanish zarurati sanoat sektorida 

investitsion faoliyatni yangi yondashuvlar asosida tashkil etishni taqozo etmoqda. Ayniqsa, sanoat 

tarmoqlarining investitsion salohiyatini baholash va boshqarishda anʼanaviy koʻrsatkichlar bilan bir 

qatorda barqarorlik indikatorlaridan foydalanish muhim ahamiyat kasb etmoqda. Bu esa iqtisodiy, 

ijtimoiy va ekologik omillarni uygʻun holda hisobga olish orqali investitsion qarorlar qabul qilish 

samaradorligini oshirish imkonini beradi. 

Shu nuqtai nazardan, sanoat tarmoqlarining investitsion imkoniyatlarini barqarorlik 

indikatorlari asosida boshqarish mexanizmlarini takomillashtirish dolzarb ilmiy muammo sifatida 

namoyon boʻlmoqda. Mazkur yondashuv sanoat korxonalarining uzoq muddatli barqaror 

rivojlanishini taʼminlash, investitsion jozibadorligini oshirish hamda iqtisodiy tizimning 

barqarorligini mustahkamlashga xizmat qiladi. Shu bilan birga, barqarorlik indikatorlari asosida 

ishlab chiqilgan boshqaruv mexanizmlari investitsiya resurslaridan samarali foydalanish, risklarni 

kamaytirish va innovatsion rivojlanishni ragʻbatlantirishda muhim vosita sifatida qaraladi. 

Xalqaro amaliyotda Jahon banki, Xalqaro valyuta fondi hamda BMT Taraqqiyot dasturi kabi 

nufuzli moliya institutlari tomonidan hududlarning strategik tarmoqlarida samarali investitsiya 

qarorlarini qabul qilishni takomillashtirishga qaratilgan keng qamrovli tadqiqotlar amalga 

oshirilmoqda. Ushbu tadqiqotlar xalqaro standartlar asosida iqtisodiyot tarmoqlarining investitsion 

salohiyatini boshqarish usullarini rivojlantirishga xizmat qilib, sanoat tarmoqlarida barqarorlik 

koʻrsatkichlari asosida investitsion boshqaruv mexanizmlarini takomillashtirish uchun muhim 

nazariy-amaliy asos yaratadi. 

Oʻzbekiston Respublikasida faoliyat yuritayotgan milliy va xorijiy korxonalarning investitsiya 

faoliyati boʻyicha hisobotlari xalqaro standartlarga muvofiq, shaffof va ishonchli tarzda 

shakllantirilmoqda. Bu jarayon biznes muhitini yaxshilash bilan birga investorlar va tadbirkorlar 

manfaatlarini mustahkamlashga ham xizmat qiladi. BMT tizimidagi United Nations Industrial 

Development Organization tomonidan eʼlon qilingan “Competitive Industrial Performance (CIP) 

Index 2022” (2023-yilda chop etilgan) hisobotiga koʻra, Oʻzbekiston sanoat raqobatbardoshligi 

darajasi 152 ta davlat orasida taxminan 90-100-oʻrinlar oraligʻida baholangan. Mazkur natija 

mamlakat sanoatining rivojlanish bosqichida ekanligini koʻrsatib, uning global sanoat tizimidagi 

ulushi hali yetarli darajada yuqori emasligini ifodalaydi. Hisobotda qayd etilishicha, sanoat ishlab 

chiqarish hajmi va eksport salohiyati koʻrsatkichlari nisbatan past boʻlishiga qaramay, qayta ishlash 

sanoatining ulushi bosqichma-bosqich ortib bormoqda. Shu bilan birga, sanoat tarmoqlarining 

texnologik darajasi asosan past va oʻrta texnologiyali ishlab chiqarishlar bilan cheklanib 

qolayotganligi aniqlangan. 

Oʻzbekiston sanoatining jahon ishlab chiqarishidagi ulushi hamda yuqori texnologiyali 

mahsulotlar eksporti hozircha past darajada qolmoqda. Biroq soʻnggi yillarda amalga oshirilayotgan 

tarkibiy islohotlar, investitsiya siyosatining faollashuvi va sanoatni diversifikatsiya qilish choralari 

ijobiy oʻsish tendensiyasini shakllantirmoqda. Shu bois sanoat raqobatbardoshligini oshirishda yuqori 

texnologiyali ishlab chiqarishni rivojlantirish, eksportni kengaytirish va investitsion muhitni 

takomillashtirish ustuvor yoʻnalish hisoblanadi [25]. 

Iqtisodiyotni rivojlantirish va liberallashtirishning ustuvor yoʻnalish sifatida «mamlakatda 

investitsiya muhitini yanada yaxshilash, toʻgʻridan-toʻgʻri investitsiyalarni jalb etishni ragʻbatlantirish, 

investorlarning bu boradagi davlat siyosatining izchilligiga boʻlgan ishonchini mustahkamlash va 

investorlar bilan ishlashda davlat tuzilmalarining masʼuliyatini oshirish» [1], «investitsiya loyihalarini 

oʻz vaqtida va sifatli amalga oshirish mamlakatni ijtimoiy-iqtisodiy rivojlantirishning, yangi ishlab 

chiqarish quvvatlari va ish joylarini yaratish, infratuzilmani takomillashtirish hamda hududlarni 

obodonlashtirish va xalq farovonligi darajasini oshirish» [2] vazifalari quyildi. Ushbu yoʻnalishlar 

EIZ direksiyalari va xoʻjalik yurituvchi subyektlar uchun investitsion salohiyatni barqarorlik 

koʻrsatkichlari asosida boshqarishning ustuvor vazifalarini belgilaydi. Mazkur vazifalar sanoat 

tarmoqlarida investitsiya samaradorligini oshirish, strategik menejmentni rivojlantirish, real sektor 

raqobatbardoshligini kuchaytirish hamda investitsiya faoliyatini boshqarishning uslubiy asoslarini 

takomillashtirish zaruratini asoslaydi. 

Sanoat tarmoqlarining investitsion jihati Oʻzbekiston iqtisodiyotining yangi sanoatlashuv 

bosqichi doirasida, yaʼni yuqori texnologiyali ishlab chiqarishni yoʻlga qoʻyish va anʼanaviy 

tarmoqlarni modernizatsiya qilish jarayonida alohida ahamiyat kasb etadi [22]. Sanoat tarmoqlarining 

investitsion salohiyatini baholash investitsiya jarayonlarini samarali boshqarishning muhim 

vositalaridan biridir. Sanoat tarmogʻi iqtisodiy faoliyat turlari tasnifiga koʻra bir yoki bir nechta 

yoʻnalishlarda faoliyat yurituvchi xoʻjalik subyektlari majmuasini ifodalaydi. Iqtisodiy adabiyotlarda 

investitsiya salohiyatini oʻrganishda dastlab sohaviy yondashuv ustuvor boʻlib, u asosan fond 

yaratuvchi tarmoqlar faoliyati natijalari asosida baholangan. Bu esa yirik sanoat korxonalari 

rivojlanish darajasiga tayangan baholash usullarining shakllanishiga olib kelgan [4]. 

Hozirgi kunda mazkur yondashuv investitsion salohiyat tushunchasini koʻproq «ishlab 

chiqarish salohiyati» kategoriyasi doirasida talqin qilishga olib kelmoqda. Shu bilan birga, 

investitsion salohiyatni izohlashda resursli yondashuv keng tarqalgan boʻlib, unga koʻra u investitsiya 

resurslari va ularning shakllanish manbalari bilan uzviy bogʻliq holda oʻrganiladi. Investitsion 

resurslar esa kelajakda iqtisodiy, ijtimoiy yoki ekologik samara olish maqsadida kapital kiritish va 

jamgʻarish jarayonida ishtirok etuvchi moddiy, moliyaviy hamda intellektual manbalar majmuasini 

ifodalaydi [17]. 

Taʼkidlash joizki, «salohiyat» tushunchasi sifat va miqdoriy jihatlar birligini ifodalovchi ikki 

tomonlama xususiyatga ega. Shu nuqtai nazardan, investitsion salohiyatning miqdoriy ifodasi sifatida 

«investitsiya resurslari» kategoriyasi qaraladi. Demak, sanoat tarmogʻining investitsion salohiyati 

mavjud resurslar doirasidagi imkoniyatlarni samarali amalga oshirish orqali yuqori natijalarga 

erishish qobiliyati sifatida izohlanadi. Investitsion salohiyatni baholashda resursli-natijali yondashuv 

nafaqat resurslar tarkibini, balki maqsadli yoʻnalishni ham hisobga oladi. Ushbu yondashuvda yalpi 

mintaqaviy mahsulot dinamikasi va iqtisodiy rivojlanish prognozlari asosiy boshqaruv 

parametrlaridan biri sifatida qoʻllanilib, investitsiya resurslaridan foydalanish darajasi hamda 

ularning rivojlanish tendensiyalarini aniqlash orqali investitsion salohiyat samaradorligini baholash 

imkoniyati kengayadi [21]. 

Hozirgi sharoitda investitsiya faoliyatidagi yuqori darajadagi noaniqliklar prognoz hisob-

kitoblarining ishonchliligini pasaytiradi. Shu sababli, statik koʻrsatkichlar investitsion salohiyatdagi 

dinamik oʻzgarishlarni toʻliq aks ettira olmaydi. Sanoat tarmogʻi investitsion salohiyatini baholashda 

shakllanayotgan investitsion resurslar, ulardan foydalanish samaradorligi hamda investitsion faollik 

koʻrsatkichlarini kompleks tarzda hisobga olish maqsadga muvofiqdir. Investitsion resurslar 

indikatori sanoat mahsuloti birligiga toʻgʻri keladigan resurslar bilan taʼminlanganlik darajasini 

ifodalaydi va uning tarkibiga inson, ishlab chiqarish hamda moliyaviy resurslar kiradi. Investitsion 

resurslardan foydalanish samaradorligi koʻrsatkichi esa tarmoqning investitsiyalardan olinadigan 

daromadlilik darajasi hamda resurslardan maqsadli va natijali foydalanish qobiliyatini aks ettiradi 

[20]. Hozirgi kunda qabul qilingan investitsiya faoliyatining sifat va miqdor koʻrsatkichlarini 

baholash investitsiyalar tuzilmasi, dinamikasi va hajmlarini oʻz ichiga olsa-da [11], tarmoqning 

investitsion makromuhitdagi oʻzgarishlarga moslashish qobiliyatini toʻliq aks ettirmaydi. Shu 

sababli, investitsion barqarorlik kategoriyasini aniqlashda avvalo “barqarorlik” tushunchasining 

mazmuni hamda barqaror tizimga xos xususiyatlar va shartlar eʼtiborga olinishi lozim. 

Barqaror tizim beqaror taʼsirlarni oʻziga singdirib, resurslarni samarali va uzluksiz 

taqsimlashga qodir, buning uchun xavflar aniq prognoz qilinib baholanadi va ularni boshqarish 

imkonini beradi [10]. Agar bu uchta xususiyatning kombinatsiyasi yoki biror shakli qoʻllab-

quvvatlanmasa, u holda oʻrganilayotgan tizim beqarorlik yoʻnalishi boʻyicha harakat qilishi mumkin 

va beqarorlik maʼlum bir vaqtda nomutanosiblik va uning «zaifligi» uchun asos yaratishi mumkin. 

Uchala xususiyatda ham endogen, ham ekzogen elementlar mavjud [12]. 

Har bir iqtisodiy tizim ochiq va nochiziqli xususiyatga ega boʻlib, barqarorlik va beqarorlik 

holatlari almashinuvi bilan tavsiflanadi. Barqarorlik bosqichida tizim muvozanat holatiga yaqin 

boʻlib, tashqi taʼsirlarga nisbatan kam sezgirlik namoyon etadi va oʻzgarishlar cheklangan boʻladi. 

Beqarorlik kuchaygan sharoitda esa tizimning tashqi taʼsirlarga sezgirligi ortib, yangi holatlarga 

oʻtish ehtimoli va murakkablik darajasi oshadi. Bifurkatsiya holatlari tizimning oʻta beqaror nuqtasini 

ifodalab, yangi barqaror holatga oʻtish imkoniyatini yuzaga keltiradi. Beqarorlikning pasayish 

bosqichida esa tashqi taʼsirlarga sezgirlik kamayib, tizim yangi muvozanat holatiga yaqinlashadi. 

Natijada tizimdagi oʻzgarishlar yoʻnalishi kelajakdagi barqaror holatning shakli va mazmuni bilan 

belgilanadi [16].  

Hududning iqtisodiy tarmoqlariga investitsiyalarni maqsadli taqsimlash va ulardan samarali 

foydalanish, shuningdek strategik rejalashtirishni izchil amalga oshirish orqali oʻrta muddatli 

istiqbolda ijobiy iqtisodiy natijalarga erishish mumkin. Bu jarayonda investitsiya siyosati 

samaradorligi, iqtisodiyotni modernizatsiya qilish va diversifikatsiyalash darajasi, shuningdek 

mehnat resurslaridan foydalanish koʻrsatkichlari asosiy omillar sifatida muhim ahamiyat kasb etadi. 

Ilmiy-uslubiy yondashuvlarga asoslangan koʻp omili prognoz modellari doirasida Navoiy viloyati 

iqtisodiy rivojlanishida 2027-2028 yillarga qadar asosiy kapitalga investitsiyalar hajmi, aholi 

bandligi, daromadlar darajasi hamda yalpi hududiy mahsulotning barqaror oʻsish tendensiyasi 

kuzatilishi prognoz qilinadi. Investitsion faollikning ortishi va resurslardan samarali foydalanish 

hududning iqtisodiy oʻsish surʼatlarini ijobiy dinamikada saqlashga xizmat qiladi. Shu bois 

investitsiyalarni tarmoqlar kesimida ekonometrik modellashtirishni takomillashtirish muhim 

ahamiyatga ega boʻlib, u noaniqlik sharoitida investitsiyalarni salohiyatdan kelib chiqib maqsadli 

taqsimlash, resurslar nomutanosibligini kamaytirish hamda samaradorlikni oshirish imkonini beradi. 

Bunday modellar tavakkalchilikni baholash, taʼsir etuvchi omillarni aniqlash va ularning oʻzaro 

bogʻliqligini oʻrganish orqali strategik qarorlar uchun ilmiy asos yaratadi. 

Globallashuv sharoitida hududlar iqtisodiy raqobat subyektlariga aylanib, investitsiyalarni jalb 

etish boʻyicha faol raqobatga kirishmoqda. Oʻzbekiston Respublikasida investitsiya muhiti nisbatan 

jozibador hududlar qatorida Navoiy viloyati alohida oʻrin tutib, ichki va tashqi investitsiyalarning 

sezilarli qismi ushbu hududga yoʻnaltirilmoqda. Sanoat tarmoqlarining investitsion imkoniyatlarini 

barqarorlik indikatorlari asosida boshqarish zamonaviy iqtisodiy tizimda resurslardan samarali 

foydalanish va uzoq muddatli rivojlanishni taʼminlashning muhim yoʻnalishlaridan biridir. 

Barqarorlik koʻrsatkichlari iqtisodiy, ijtimoiy va ekologik omillarni kompleks baholash imkonini 

berib, investitsion qarorlar qabul qilishda noaniqlikni kamaytiradi hamda sanoat tarmoqlarining 

raqobatbardoshligini oshiradi. Tadqiqot natijalari shuni koʻrsatadiki, sanoat tarmoqlarida investitsion 

jarayonlarni barqarorlik mezonlari asosida boshqarish ularning uzoq muddatli iqtisodiy oʻsishini 

qoʻllab-quvvatlaydi hamda investitsion resurslarning optimal taqsimlanishiga imkon yaratadi. Shu 

bilan birga, mazkur yondashuv strategik rejalashtirish sifatini oshirish, investitsion xavflarni 

kamaytirish va innovatsion rivojlanishni ragʻbatlantirishga xizmat qiladi. Umuman olganda, 

barqarorlik indikatorlariga asoslangan boshqaruv mexanizmlarini takomillashtirish sanoat 

tarmoqlarining investitsion jozibadorligini oshirishda muhim omil hisoblanadi. 

OʻZBEKISTONDA XUFYONA IQTISODIYOTGA QARSHI KURASHISH 

SAMARADORLIGI 

 

ЭФФЕКТИВНОСТЬ БОРЬБЫ С ТЕНЕВОЙ ЭКОНОМИКОЙ В УЗБЕКИСТАНЕ 

 

THE EFFECTIVENESS OF FIGHTING THE SHADOW ECONOMY IN UZBEKISTAN      

                                                   

                                                          Ahmadaliyeva Ruxshonaxon Abrorjon qizi 

                                  Farg‘ona davlat universiteti iqtisodiyot yoʻnalishi talabasi 

 

Annotatsiya 

Maqolada Oʻzbekistonda xufiyona iqtisodiyotga qarshi kurashish samaradorligi tahlil qilinib, 

uning iqtisodiy tizim, fiskal siyosat va raqobat muhitiga salbiy taʼsiri ochib berilgan. xufiyona 

iqtisodiyotning shakllanish omillari sifatida soliq yukining nisbatan yuqoriligi, institutsional 

cheklovlar va nazorat mexanizmlaridagi kamchiliklar koʻrsatilgan. Shuningdek, soliq 

maʼmurchiligini raqamlashtirish, naqd pulsiz hisob-kitoblarni kengaytirish va tadbirkorlikni 

legallashtirishga qaratilgan islohotlar samarasi baholangan. Tadqiqot natijalari iqtisodiy shaffoflikni 

oshirish, norasmiy sektor ulushini kamaytirish hamda institutsional oʻzgarishlarni chuqurlashtirish 

uchun kompleks va tizimli yondashuv zarurligini asoslaydi. 

Kalit soʻzlar: xufiyona iqtisodiyot, soliq siyosati, iqtisodiy shaffoflik, norasmiy sektor, raqamli 

iqtisodiyot. 

 

В статье анализируется эффективность борьбы с теневой экономикой в Узбекистане, а 

также раскрывается её негативное влияние на экономическую систему, фискальную политику 

и конкурентную среду. В качестве основных факторов формирования теневой экономики 

выделены высокая налоговая нагрузка, институциональные ограничения и недостатки 

контрольных механизмов. Оценена результативность проводимых реформ, включая 

цифровизацию налогового администрирования, расширение безналичных расчетов и 

легализацию предпринимательской деятельности. Результаты исследования обосновывают 


